
Bi uns in Basel do am Rhy,
grassiert e Söldner Hyschtery,

d Brite mache do, waär wird nidd muff
ihr Basler Killerbyro uff!

Dr AEGIS ihri Filiale,
(spezialisiert uff Mord und Quale),

plaani schynts fyr zwai, drey Kischte,
am Aescheplatz e Panzerpischte.

Am Minschter iebt me Hyyserkampf,
und glättret d Pfalz uff, so ne Krampf.
Fyr d Sprungussbildig haig me welle,
zem Sprüngli zmitzt uff d Passerelle.

Im Zolli iebt me hy und do,
sich im Dschungel duurezschlooh,
em Nilpfärdmammi stinggts efang,

als supponierte Kugelfang.

S drampt bständig uff so tarnti Gstalte,
wo sich gspässig dien verhalte.

Bim Kampfschwummtraining kam e gseh,
dr James Bond im Eglisee.

Nadyyrlig isch dr Uffschrey gross,
S Basler Volgg streemt promt uff d Strooss

S gytt lutti Demos und Demarche,
“so lyycht leehn mir ys nidd verarsche”!
Die AEGIS muess sofort verschwinde,

muess do ihri Byro’s kinde.

Nur ai Söldner Truppe duet do gärn me seh,
das isch die vom FCB!

Im Stille muess me igestoh,
me kennt das Pagg au z Basel loh,

denn im Ärnschtfall wär dä änglisch Schubbe,
g’aigneter als die Schwizer Truppe,

die wo, sytt se dr Muurer do sett fiehre,
faggtisch gar nimm exischtiere.

Dangg däm lutte Gschrey und Ghyyl,
wo mir mängmol wird bitz zvyyl,

schyynt me nimm ganz mit do z’griegge
das sich Söldner do scho lang vergniege.

Doch,wie stellt me sich so Söldner vor?
Bruun brennt, Musggle, wildi Hoor?
Kai Wunder wird hitt nimm erkennt,

was sich hitt au Söldner nennt.

Uns’ri Stadt isch voll drvo,
gärn dien Söldner zue-n-ys koh,
denn welle Söldner hett e LGAV?

Im räscht vo’r Wält-kai Sau!

Bi Bangge, Staat und Induschtrie,
herrscht e wohri Euphorie,

denn dangg de neye Leyhsoldate,
verdiene uns’ri Wirtschaftspate,

ohni Ändi, Gier isch gail,
im Grieg um Umsatz, Marggtadail.

Me heert dr Spaalebärg syg gfalle,
und au am Noodlebärg dääts knalle,

so hänn die Söldner nohdis-noh,
die Stadt in Bsitz denn gnoh.

Dr Gucci Kittel, dasch konform,
isch hitt d Söldner Uniform,

s Sturmgwehr isch em iPhone gwiche,
s wird nimm grobbt und au nimm gschliche,

me setzt uff Transparänz, dasch klar,
me isch jo kai Barbar!

So gseh simmer, dasch nidd schigg,
e Banane Republigg


